Монгол Улсын Их Хурлын 2017 оны хаврын ээлжит чуулганы 

Байгаль орчин, хүнс, хөдөө аж ахуйн байнгын хорооны 
4 дүгээр сарын 19-ний өдөр /Лхагва гараг/-ийн 

хуралдааны гар тэмдэглэл 

Байгаль орчин, хүнс, хөдөө аж ахуйн байнгын хорооны дарга Ц.Гарамжав ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 09 цаг 40 минутад Төрийн ордны “Жанжин Д.Сүхбаатар” танхимд эхлэв. 


Чөлөөтэй: Ж.Бат-Эрдэнэ, Х.Болорчулуун, Я.Санжмятав, Я.Содбаатар Л.Элдэв-Очир.


Тасалсан: С.Жавхлан, Ж.Энхбаяр, Д.Эрдэнэбат.

Нэг. Мал аж ахуйн салбарын хаваржилт, мал төллөлтийн явцын талаархи Хүнс, хөдөө аж ахуй, хөнгөн үйлдвэрийн сайдын мэдээлэл сонсох

Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд П.Сэргэлэн, мөн яамны Мал аж ахуйн бодлогын хэрэгжилтийг зохицуулах газрын дарга Л.Чой-Иш, Засгийн газрын хэрэгжүүлэгч агентлаг Мал эмнэлэг, үржлийн газрын  Мал эмнэлгийн хэлтсийн дарга Б.Цолмон нар оролцов.

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны зөвлөх З.Оюунсүрэн,  референт Г.Алтанцэцэг нар байлцав. 

 Мал аж ахуйн салбарын хаваржилт, мал төллөлтийн явцын талаар Хүнс, хөдөө аж ахуй, хөнгөн үйлдвэрийн сайд П.Сэргэлэн мэдээлэл хийв. 

Мэдээлэлтэй холбогдуулан Улсын Их Хурлын гишүүн А.Сүхбат, Б.Батзориг, Ц.Гарамжав нарын тавьсан асуултад  Хүнс, хөдөө аж ахуй, хөнгөн үйлдвэрийн сайд П.Сэргэлэн, Засгийн газрын хэрэгжүүлэгч агентлаг Мал эмнэлэг, үржлийн газрын  Мал эмнэлгийн хэлтсийн дарга Б.Цолмон нар хариулж, тайлбар хийв.

Улсын Их Хурлын гишүүн  Б.Батзориг, А.Сүхбат нар үг хэлэв. 

Уг асуудлыг 10 цаг 05 минутад хэлэлцэж дуусав.

Хоёр. Цаг агаарын 4, 5 дугаар сарын төлөв байдлын талаархи Цаг уур, орчны шинжилгээний газрын мэдээлэл сонсох

Хэлэлцэж буй асуудалтай холбогдуулан Байгаль орчин, аялал жуулчлалын яамны харьяа Цаг уур орчны шинжилгээний газрын дарга С.Энхтүвшин оролцов.

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны зөвлөх З.Оюунсүрэн,  референт Г.Алтанцэцэг нар байлцав. 

Цаг агаарын 4, 5 дугаар сарын төлөв байдлын талаар Байгаль орчин, аялал жуулчлалын яамны харьяа Цаг уур орчны шинжилгээний газрын дарга С.Энхтүвшин мэдээлэл хийв.

Мэдээлэлтэй холбогдуулан Улсын Их Хурлын гишүүн Б.Батзоригийн тавьсан асуултад Байгаль орчин, аялал жуулчлалын яамны харьяа Цаг уур орчны шинжилгээний газрын дарга С.Энхтүвшин хариулж, тайлбар хийв.

Улсын Их Хурлын гишүүн А.Сүхбат үг хэлэв. 

Дээрх хоёр мэдээлэлтэй холбогдуулан тус Байнгын хорооноос тэмдэглэлээр Засгийн газарт үүрэг, чиглэл  өгөх шийдвэр гаргав. 

Хуралдаан 45 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 10 цаг 25 минутад өндөрлөв.

Тэмдэглэлтэй танилцсан:


БАЙГАЛЬ ОРЧИН, ХҮНС,


ХӨДӨӨ АЖ АХУЙН БАЙНГЫН


ХОРООНЫ ДАРГА





Ц.ГАРАМЖАВ 
 
Тэмдэглэл хөтөлсөн: 


ПРОТОКОЛЫН АЛБАНЫ                                            

ШИНЖЭЭЧ






Д.ЦЭНДСҮРЭН
МОНГОЛ УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 
4 ДҮГЭЭР САРЫН 19-НИЙ ӨДӨР /ЛХАГВА ГАРАГ/-ИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ц.Гарамжав: Гишүүдийнхээ энэ өдрийн амар амгаланг айлтгая. Байнгын хорооны гишүүдийн энэ өдрийн ирц 52.6 хувьтай тул Байгаль орчин, хүнс, хөдөө аж ахуйн байнгын хорооны 2017 оны 4 дүгээр сарын 19-ний өдрийн хуралдааныг нээснийг мэдэгдье.

Өнөөдрийн хуралдаанаар хэлэлцэх асуудлуудаа танилцуулъя. 

Нэгдүгээрт, Мал аж ахуйн салбарын хаваржилт, мал төллөлтийн явцын талаархи Хүнс, хөдөө аж ахуй, хөнгөн үйлдвэрийн сайдын мэдээлэл сонсох,  Хоёрдугаарт, Цаг агаарын 4, 5 дугаар сарын төлөв байдлын талаархи Цаг уур, орчны шинжилгээний газрын мэдээлэл сонсох.

Хэлэлцэх асуудалтай холбогдуулан саналтай гишүүд байна уу? Байхгүй бол хэлэлцэх асуудлаа баталъя.

Нэг. Мал аж ахуйн салбарын хаваржилт, мал төллөлтийн явцын талаархи Хүнс, хөдөө аж ахуй, хөнгөн үйлдвэрийн сайдын мэдээлэл сонсох.

Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд П.Сэргэлэн, мөн яамны Мал аж ахуйн бодлогын хэрэгжилтийг зохицуулах газрын дарга Л.Чой-Иш, Засгийн газрын хэрэгжүүлэгч агентлаг Мал эмнэлэг, үржлийн газрын  Мал эмнэлгийн хэлтсийн дарга Б.Цолмон нар оролцож байна.

Мал аж ахуйн салбарын хаваржилт, мал төллөлтийн явцын талаархи Хүнс, хөдөө аж ахуй, хөнгөн үйлдвэрийн сайдын мэдээлэл сонсоё. 

2 номерын микрофоныг өгье. 

П.Сэргэлэн: Байнгын хорооны дарга, эрхэм гишүүд ээ,

Мал аж ахуйн салбарын хаваржилтын нөхцөл байдлын талаар танилцуулга хийе.

2016-17 оны  намар цас эрт орж, ихэнх нутгаар битүү цасан бүрхүүл тогтож эхэлснээс хойш өвлийн турш зузаан цастай байж нягтарч хатуурсан цас, жиндүү хүйтний улмаас 17 аймгийн 147 сум хүндэвтэр өвөлжсөн.

2016-17 оны өвөлжилтийн нөхцөл байдалд Улсын онцгой комиссоос 2 удаагийн шуурхай бүлэг ажиллуулж үнэлгээ хийсэн дүгнэлтийг үндэслэн хүндрэлээс урьдчилан сэргийлэх зорилгоор Засгийн газрын 5 удаагийн тогтоолоор 8.2 тэрбум төгрөгийн асуудлыг шийдвэрлэн  12 аймагт  1.1 тэрбум төгрөгийн санхүүгийн дэмжлэг,  21 аймагт 44 автомашин улсын нөөцийн 8920 тн өвсний үнийг 100 хувь, 7408 тн тэжээлийн үнийг 50 хувь чөлөөлж, 41.8 сая төгрөгийн малын эм бэлдмэл олгосон.

Хүнс, хөдөө аж ахуй, хөнгөн үйлдвэрийн яамнаас онцгой байдлын албаны хүч хэрэгслийг нэмэгдүүлэн бэлэн байдлыг чадавхийг сайжруулах зорилгоор Онцгой байдлын ерөнхий газарт 125-165 морины хүчин чадалтай  26 тракторыг шилжүүлсэн нь цас зайлуулах, түймрээс сэргийлэх, зурвас гаргах, тариалангийн талбайд цас тогтоох зэрэг ажлын чадавхи нэмэгдсэн.

Монгол Улсад үйл ажиллагаа явуулж байгаа олон улсын байгууллагуудтай хамтран ажиллаж  200-аас доош малтай өрх толгойлсон эмэгтэй, олон хүүхэдтэй, өндөр настан, амьжиргааны 1 ба 2 дугаар зэрэглэлд байгаа зэрэг үзүүлэлтүүдээр 8459 өрхөд бэлэн мөнгө, хүнс, малын тэжээл, эм бэлдмэл, элгэвч, нэмнээ, хурганы уут зэрэг 4.1 тэрбум төгрөгийн тусламж хүргэгдээд байна.

Хүнс, хөдөө аж ахуй, хөнгөн үйлдвэрийн яамнаас санаачлан малчиддаа туслах сайн санааны аяны хүрээнд 10 аймгийн тусламж хүрээгүй  36 суманд  370 тн хивэг, 360 багц хүнс, дулаан хувцасны тусламж үзүүлсэн.  

Өвөлжилтийн бэлтгэл болон эдгээр урьдчилан сэргийлэх арга хэмжээг цаг алдалгүй авч хэрэгжүүлсний үр дүнд том малын зүй бусын хорогдол одоогийн байдлаар улсын хэмжээнд 315.8 мянга байгаа нь  оны эхний нийт малын  0.5 хувийг эзэлж, хэвийн гэж үзэж байна. 

Мал төллөлт одоогийн байдлаар оны эхний нийт хээлтэгчийн 46.7 хувь буюу 12.2 сая хээлтэгч төллөж, 12 сая төл буюу гарсан төлийн 97.7 хувь нь бойжиж байна.  Үүнээс 30 мянган ботго,  72.7 мянган унага, 226.9 тугал, 6.1 сая хурга, 5.6 ишиг бойжиж байна. 

Дулааны улирлын төлөв байдлыг харахад баруун болон нутгийн хойд хэсгээр 0.5-1.5 градусаар дулаан, бусад нутгаар дунджийн орчим байна.

Манай яам шуурхай штабаараа дамжуулан аймаг, орон нутагтай байнгын холбоотой ажиллаж байна. 

Ц.Гарамжав: Хэлэлцэж байгаа асуудалтай холбогдуулан асуух асуулттай гишүүд кнопоо даръя. Сүхбат, Батзориг гишүүн.

А.Сүхбат: Баярлалаа. Энэ малын гоц халдварт цэцэг өвчинтэй холбогдож хэдэн асуулт байна.  Монгол улсад энэ цэцэг өвчний голомт үүсчихлээ гэж үзэхэд болно. Урьд  нь энэ урд  хөршийн хил орчим Дорнод, Сүхбаатараар орж ирдэг байсан бол энэ удаад бүр төвийн бүсээр, баруун талын аймгаар Ховд, Баян-Өлгий гээд ороод ирчихсэн байгаа. Тэгэхээр энэ асуудал дээр үүнийг бүрмөсөн вакцинжуулах, эргээд энэ Биокомбинаттай та бүхэн яаж харилцан ажиллаж байгаа вэ? Өөртөө вакцин үйлдвэрлэх боломжийг яаж хангаж байгаа вэ гэсэн ийм нэг асуулт байна. Баярлалаа.

Ц.Гарамжав:  2 номерын микрофоныг өгье, Сэргэлэн сайд.

П.Сэргэлэн: Сүхбат гишүүний асуултад хариулъя. Цэцэг өвчний тархалт, дэгдэлт бол бас санаа зовоохоор асуудал байгаа юм. Яг одоо гаралт, тархалтыг нь судалгаагаар аваад үзэхээр хилийн боомтуудаас төв уруу чиглэсэн урсгалаар тарсан байгаа юм.  Тэгэхээр энэ асуудал дээр манай Мал эмнэлэг, үржлийн газар анхаарал хандуулж ажиллаж байгаа. Ер нь цаашдаа малын энэ гоц халдвартай өвчинтэй тэмцэх стратеги тактикаа бас өөрчилж ажиллахгүй бол бас болохгүй нөхцөл байдал үүссэн.

Бид Улсын Их Хуралд өргөн барьсан энэ  2 хуулиа маш яаралтай батлаад, улсын мал эмнэлгийнхээ газрыг яаралтай байгуулж, бүтэц, зохион байгуулалтаа өөрчлөөд, энэ дээр хяналт, хариуцлагын асуудлаа яаралтай ярихгүй бол цаг алдсан асуудал харагдаж байгаа. 

Ер нь бол  энэ шүлхий, гоц халдвартай өвчнүүдтэй аль аль талдаа харахад хариуцлагын асуудал нэлээн яригдаад байгаа юм. Мянган малтай хүнд вакцин хийхдээ  700-800-д нь хийдэг, бусад нь үлддэг, тэндээс эргэж гарч ирдэг ийм асуудлууд сүүлийн үед нэлээн ажиглагдаж байгаа. Вакцины чанар дээр  бид шинжилгээ хийж үзсэн. Вакцины чанар харьцангуй сайн, өндөр хувьтай гарч байгаа. Тэгэхээр ерөөсөө яг гардаж тэр үйл ажиллагаа зохион байгуулж манай мал эмнэлэг, үржлийн нэгжүүд, малын эмч нарын хариуцлагагүй байдлуудаас болж зөндөө асуудал гарсан. 

Зөвхөн Дорноговь аймаг дээр гэхэд л, нэг малын эмчийн хариуцлагагүй үйл ажиллагаанаас болж эргэж сэдэрч байгаа асуудал хүртэл ажиглагдаж байгаа. Үүнийг бид нар бас хариуцлага тооцох хэмжээнд ярьж байгаа. 

Биокомбинатын хувьд бид Унгар улсад айлчлал хийж,  Унгарын хоёр сайдтай үндсэндээ тохирсон. Одоо ажлын хэсэг нь ирж ажиллаж байгаа, ТЭЗҮ боловсруулах ажил явж байгаа. Энэ ондоо Унгарын 25 сая долларын  санхүүжилтээр биокомбинатын үйл ажиллагааг шинээр зохион байгуулах ажилдаа бид нар орж байгаа. Энэ бол энэ ондоо ажил нь эхэлчих болов уу гэсэн байдалтай бид нар ажиллаж байгаа. 

Монгол Улсад цаашдаа таны хэлдгээр  хямд өртгөөр вакцинаа өөрөө үйлдвэрлэх боломж энэ Биокомбинтын асуудал шийдэгдсэний дараа гарч ирнэ. Түүнээс наана нөхцөл байдал нэлээд хүндрэлтэй байгаа. Энэ чиглэлд нь бид чанартай сайн вакцинаар хангах талд ажиллаж, ОХУ-ын вакцин бол маш хурдан хугацаанд үр дүнгээ өгч байгаа, сайн вакцин гэдэг нь тодорхой болсон.

Ц.Гарамжав: Тодруулъя, Сүхбаатар гишүүн.

А.Сүхбат: Цэцэг өвчин, шүлхий өвчин ерөнхийдөө энэ салаа туурайтан малд  гараад байх шиг байгаа юм.  Хариуцлага Сэргэлэн сайд ярилаа, энэ дээр нэг юм ярих хэрэгтэй байгаа юм. Зарим сумдад цэцэг, шүлхий өвчин гардаг. Сумын удирдлагууд, мал эмнэлэг өөрсдийн хүчээр дарчих юм шиг ингэж нуун дарагдуулж, ингэж эмчлэх гэж оролдоод бас алдсан байгаа. Нэг ийм хариуцлагагүй юм байгаа. Энэ дээр Хүнс, хөдөө аж ахуйн яам ямар бодлого барьж байгаа вэ? Яаж хариуцлагажуулж байгаа вэ? Онцгой байдлын ерөнхий газартай хир нягт уялдаатай ажиллаж байгаа вэ? 

Ц.Гарамжав: Сэргэлэн сайд хариулъя.

П.Сэргэлэн: Сүхбат гишүүний асуултад хариулъя.Саяны энэ бас яг тэр хариуцлагагүй асуудлын нэг гол шалтгаан мөн. Манай сумдад, аймгуудад энэ өвчнийхөө гаралтыг нуудаг, өөрсдийнхөө ажлын үзүүлэлтийг дээшлүүлэх зорилгоор өвчнийхөө энэ гаралт, тархалт, дэгдэлтийг нуудаг асуудал байгаа юм. Тэгээд сая яамнаас ажлын хэсэг гарч ажилласан. Тэгээд энэ нуусан, дарагдуулсан энэ асуудал дээр бид ажил яриад, хуулийн байгууллагад шилжүүлсэн хариуцлага алдсан ажилтнуудыг. Тэгэхээр бид нар бол одоо энэ Малын эрүүл мэндийн тухай хуульд тэр Зөрчлийн тухай хууль, заалтаар энэ хариуцлагын асуудал яригдаж байгаа юм. 

Хариуцлагын асуудлыг уг нь нэлээн жаахан чанга, ил тод болгож тавибал дахиад дараагийн удаа нуух хаах энэ асуудал гаргахгүйн байхын тулд манай сум, аймгийн удирдлагууд өөрийнхөө аймгийн ажлын үзүүлэлтийг дээшлүүлэх зорилгоор энэ өвчнийхөө тархалт, дэгдэлтийг нуугаад байгаа асуудал гарч байгаа.

Ц.Гарамжав: Батзориг гишүүн асуултаа асууя.

Б.Батзориг: Байнгын хорооны гишүүдийн энэ өглөөний мэндийг хүргэе. З асуулт байна.

Мал, амьтны эрүүл мэндийн тухай хууль батална гэж яриад байгаа. Үнэхээр энэ хуулиар хурдан гаргаж байж, бид нар мал, амьтны экспортын асуудал ярих ёстой. Тэгэхээр энэ хууль хир ямар шатанд явж байгаа вэ? Яаман дээр ажлын хэсэг байгуулагдсан уу? Үүнийг нэг тодруулмаар байна.

Хоёрт, ноолуурын бэлтгэл ажил хир явагдаж байгаа вэ? Уг нь Монгол улс бол ноолуурыг бол дэлхий дээр гол тоглогч байх ёстой. Яам энэ дээр нэлээн санаачлагатай ажиллаж, ер нь Монгол төр өөрөө ноолуураа цуглуулаад, хөрөнгө гаргаад, тэгээд дэлхийн зах зээл дээр гаргах бодлого барьж ажиллаж байна уу? Энэ ноолуур дээр ямар бодлого яам барьж ажиллаж байна вэ? 

Гуравт, тариалалтын явц ямар байгаа вэ? Энэ талаар бас мэдээлэл авмаар байна. Одоо тариалалт эхлэх гэж байна. Энэ жил 480 гаруй мянган га-д тариалалт хийх юм билээ. Энэ тариалалтын бэлтгэл ажлууд хир явж байгаа вэ?

Тариалалт эрхлэлтийг дэмжих сан дээр улаан буудай байна уу? Таваарын болон үрийн. Аж ахуйн нэгжүүдэд өгчихсөн байна уу? Аж ахуйн нэгжүүд асуугаад байна л даа, будаа авъя гээд. Тэгээд зарим нь авч чадахгүй, хүнд сурталтай байгаа юм шиг байна билээ. Тэгэхээр энэ буудайн сангийн талд мэдээлэл өгөөч гэсэн ийм З асуулт байна.

Ц.Гарамжав: Сэргэлэн сайд хариулъя.

П.Сэргэлэн: Батзориг гишүүний асуултад хариулъя. Энэ Малын эрүүл мэндийн тухай хууль, Малын генетик нөөцийн тухай хууль Улсын Их Хуралд өргөн барьсан. Улсын Их Хурлаас ажлын хэсэг гарсан, яаман дээр  ажлын хэсэг гарсан. Дэд ажлын хэсэг бас гарсан. Бүх төлөөллүүд оролцсон. Манай зарим гишүүд яг энэ ажлаар туршлага судлах зорилгоор гадаадад Австрали, Шинэ Зеланд уруу хэдэн гишүүний бүрэлдэхүүнтэй, манай яамны Төрийн нарийн бичгийн даргатай явсан байгаа. 

Таны хэлдгээр үнэхээр энэ Малын эрүүл мэндийн тухай хууль, Генетик нөөцийн тухай хуулиа яаралтай батлах шаардлагатай байгаа. Цаг алдах тусам л энэ малын өвчлөл, энэ хариуцлагагүй асуудал улам даамжирч байгаа учраас маш яаралтай энэ хуулиа батлах шаардлагатай байгаа. Яаман дээр байгаа ажлын хэсгийг бид хоёр чиглэлээр нь маш олон удаа хуралдуулсан. Одоо ажлын дэд хэсгийн хуралдааны дараа дахиад Малын эрүүл мэндийн генетик нөөцийнхөө асуудлаар яаман дээр эцсийн байдлаар хуралдъя гэсэн ийм байдал төлөвтэй байгаа. 

Ноолуурын хувьд яамны бодлого бол таны саналтай адилхан байгаа. Яам бол ноолуурыг Монгол төр өөрөө худалдан аваад, тэгээд нэг цонхоор борлуулах ёстой гэж үзэж байгаа. Энэ бол үндсэндээ  600 гаруй сая  долларын асуудал яригдана, ноолуур дээр. Хэрвээ үүнийгээ Монгол төр өөрөө нэг гараар бариад, худалдаад, эргээд борлуулах юм бол төдий хэмжээний орлого орох боломжтой байгаа учраас ноолуур хөтөлбөрийг бид санаачлаад Засгийн газарт оруулахаар бэлэн болсон. Одоогийн байдлаар Зүүн аймгууд ноолуур гарсан, зүүн аймгуудын ноолуурын үнийн дундаж бараг үндсэндээ 100 орчим мянга, 100-аас зарим үед гараад 95, 100 хэдэн хооронд хэлбэлзэж байгаа.  

Тэгээд ер нь Монголын төр өөрөө түүхий эдээ бэлтгэхгүй байгаагаас шалтгаалаад ченжүүд л үнийг зохиодог ийм тогтолцоо уруу орж байгаа. Энэ асуудал дээр бид нар анхаараад манай Хөдөө аж ахуйн бирж Хэнтий, Сүхбаатар аймагт ажилласан. Дундаж нь 110.5 мянган төгрөгөөр ноолуур худалдаж авсан ийм дүн гарсан байгаа. Энэ дээр нь манай ченжүүд үнэ дээр нь үнийг нь тогтоох зорилгоор янз янзын ажлыг зохион байгуулсан байгаа. Тэгэхээр Монгол төр бол өөрөө ноолуураа худалдаж аваад, тэгээд нэг цонхоор борлуулах юм бол энэ бас үр дүнтэй, төсөвт тодорхой хэмжээний мөнгө төгрөг төвлөрөх боломжтой ийм ажил байгаа юм. 

Тэгээд ноолуур хөтөлбөрийг бид боловсруулсан, удахгүй Засгийн газарт танилцуулаад, Байнгын хороондоо танилцуулна гэж төлөвлөж байгаа.

Тариалалтын хувьд  одоо ид яг чийг хаалтын ажил явж байгаа. Саяхан Тариаланчдын улсын зөвлөгөөнийг хийсэн. Монгол Улсын бүх аймгуудаас 500 гаруй тариаланчид маань ирээд, тэгээд энэ жилийн тариалалтынхаа явц, уринш, намрын ургац хураалтынхаа ажлыг бид бас нэгдсэн байдлаар ярьсан. Энэ жилийн тариаланчдын улсын зөвлөгөөний ач холбогдол бол яг чиглэл, чиглэлээр нь асуудлаа тодорхой болгож ярьсан. Мэргэжлийн хүмүүсийн зөвлөгөө өгүүлснээрээ нэлээн онцлог болсон. Манай тариаланчид бол сэтгэл өндөр байгаа. 

Тариалан эрхлэлтийг дэмжих сангаас бол урьд өмнө олгож ирсэн дэмжлэгүүдийг бол бүгдийг үзүүлнэ. Шатахууны дэмжлэг, үрийн дэмжлэг, бүхий л дэмжлэгийг үзүүлнэ гэж бодож байгаа. Одоо бид бол Сэлэнгэ аймгийнхаа тариалан эрхлэлтийг  сангийн элевеваторт 10 мянган  тонн улаан буудай хадгалж байгаа, бэлэн байгаа. Үр бол 5 мянган тонны нөөцтэй, манай аж ахуйн нэгжүүд тодорхой хэмжээний үр нөөцөлсөн. Үр бол хангалттай байгаа.  10 мянган тонн-ыг яагаад нөөцөлж байгаа вэ гэхээр бид БНХАУ-д экспортод гаргах гээд бэлдчихсэн, яриа хөөрөө явчихсан. Бараг болчих болов уу гэсэн байдалтай байгаа. Тэгээд энэ чиглэлээр 5 сарын 18-21-нд би Хятадад Хөдөө аж ахуйн сайдын урилгаар айлчлал хийх юм.  10 мянган тонн-ыг манай гурилын үйлдвэрүүд авъя гэсэн  санал бол байгаа.

Ц.Гарамжав: Надад ганц хоёр асуулт байна. Манай малын өвчин энд тэнд гараад байна. Жишээлбэл, цэцэг өвчин баруун хил дагаж, баруун хилийн бүсээрх гараад байна. Шүлхий өвчин маань зүүн хил бүс нутгаар дэгдэж байна. Тэгэхээр энэ өвчнүүдийн талаарх судалгаа, мөн огт устсан өвчин, тэр мялзан гээд өвчин гарсан байсан шүү дээ. Энэ яагаад эргээд гараад ирдэг юм бол энэ тал дээр манай Хөдөө аж ахуйн яамны хяналт, судалгааны хэлтэс  ажиллаж байна уу? Ер нь яагаад ингэж гарч байна вэ? Яагаад дэгдээд байна гэдэг асуудал.

Дараад нь манай энэ вакцинжуулалтыг түрүүн бас гишүүд асуулаа. Вакцинжуулалтын тээвэрлэлт, хадгалалт энэ бас чанартай хийгдэж байна уу? Бид нар мэдэж байгаа, манай Мал амьтны эрүүл мэндийн тухай хууль явж байгаа, ажлын хэсгүүд маань дэвхтэй ажиллаж байгаа. Хөдөө аж ахуйн мал амьтны эрдэм шинжилгээний лабораториуд, малын холбогдолтой бүх аж ахуйн нэгжүүд, био комбинатаар орж судалгаа явж, тэндэхийн ажилтнуудтай уулзаж, энэ хуулиуд дээрээ санаа оноогоо  авч байгаа. Ажлын хэсгүүд ажиллаж байна. Мөн гадаадад туршлага судлахаар хүртэл Их Хурлын З гишүүн явсан байгаа. Австрали бусад мал аж ахуйтай улсуудын туршлагыг судлахаар. Тэгэхээр энэ улсуудад энэ вакцины хадгалалт, хамгаалалтын нөхцөл их ондоо байдаг гэж  бид нар сонсоод байгаа юм. Жишээлбэл тодорхой нөхцөлтэй, температуртай, хүйтэн боксод тусгай сав суулгад, энэ нөхцөлийг манайх  хир хадгалдаг юм болоо? Мөн вакцины энэ хадгалах хугацаан дээр хир хяналттай байдаг юм бол? Тэгээд хамгийн гол нь энэ өвчнүүд яаж  гараад байгаа талаар судалгаанууд хийгдэж байгаа юу? Ялангуяа энэ хил орчмын нутгаар эхэлж дэгдээд байгаа юм. Баруун бүс, зүүн бүс гээд, энэ яагаад хилийн бүс дээр энэ өвчнүүд дэгдээд байна вэ? Энэ дээр та нэг хариулт өгнө үү.

1 номерын микрофоныг сонсъё.

Б.Цолмон: Малын гоц халдварт өвчний тухай цэцэг, шүлхий хоёр өвчний тухайд бол зүүн аймгаас эхлэлтэй байгаа.  Ер нь 2000 оноос хойш малын гоц халдварт өвчин 30 жилийн дараагаас Монгол Улсад бүртгэгдсэн, ингэж бүртгэгдэж эхлэхдээ дандаа зүүн буюу Дорнод, Сүхбаатар, Дорноговь аймгуудаас дандаа эхлэлтэй байгаа. 

2000 оноос  хойш нийтдээ  250 гаруй удаагийн гоц халдварт  өвчний тохиолдол 100 хувь БНХАУ-тай  хил залгаа бүс нутгаас эхэлж байгаа. Энэ талаарх бүх оны судалгаанууд бас байгаа. Дээрээс нь бог малын мялзан өвчин бол баруун бүсэд өнгөрсөн жил баруун бүсийн буюу Ховд аймгийн Булган сумаас эхлэлтэйгээр өвчлөл гарсан байгаа. Тэгээд энэ өвчлөл гарсан шалтгаан нь нэгдүгээрт, хил дамжин халдварладаг өвчний тухайд бол амьд мал болон салхи, хүн, тээврийн хэрэгслийн хөдөлгөөнөөр тархалт явагддаг. Тийм учраас БНХАУ-аас орсон байх магадлалтай гэж олон улсын байгууллагын шинжээчид дүгнэлтээ гаргасан байгаа.

Монгол Улсад үйлдвэрлэж байгаа болон гаднаас орж ирж байгаа бүх вакцины тухайд бол Улсын мал эмнэлэг, ариун цэврийн төв лабораториуд, Био комбинат, 22 аймгийн мал эмнэлгийн хэлтэс дээр +2-+8 градусын вакцин хадгалдаг  хөргүүрийн тусгай зориулалтын өрөөнүүд байгаа. Сумын мал эмнэлэг, үржлийн үйлчилгээ үзүүлж байгаа нэгжүүд дээр бол автомашинд хийж явдаг бага оврын хөргүүрүүд бас байгаа. Гэсэн хэдий ч энэ  вакцины хадгалалт дээр өвлийн улиралд гоц халдварт өвчин гарсан тохиолдолд  вакцины хадгалалтад онцгойлон анхаарч ажиллах шаардлагатай байдаг ийм асуудлууд бас тулгарч байгаа юмнууд бас байгаа.

Тээвэрлэлт болон технологи, хадгалалтын хувьд бол бүгд өөр өөрсдийн гэсэн  хадгалалтын камер, өрөөнүүдтэй байгаа.

Хадгалалтын хугацааны хувьд бол  бид яг зохих зааврын дагуу хадгалаад, зохих заавар дээрээ заагдсан байдаг. Үйлдвэрлэснээс хойш  6-аас 1, 2 жилийн хугацаанд хадгалж болохыг заасан байдаг. Үүнийг дагуу яг хөргүүрийнхээ өрөөнд тэгж хадгалагдаж, ашиглаж байгаа. Хяналт бол байнга тавьж байгаа.

Ц.Гарамжав: Баярлалаа. Гишүүд асуулт асууж, хариулт авч дууслаа. Хэлэлцэж байгаа асуудалтай холбогдуулан санал хэлэх гишүүд байна уу? Батзориг гишүүнээр тасаллаа. Батзориг гишүүний микрофоныг өгье.

Б.Батзориг: Хүнс, хөдөө аж ахуйн сайдын мэдээллийг сонслоо. Манай Хүнс, хөдөө аж ахуйн яам, сайд нэлээн санаачлагатай ажиллаж байгаа юм байна. Энд бас талархал илэрхийлье гэж бодож байна.

Хоёрт, Төрөөс хүнс, хөдөө аж ахуйн талаар баримтлах бодлого гээд  2015 онд  бодлогын бичиг баримт батлагдсан. Энэ дээр Хүнс, хөдөө аж ахуйн салбарын бодлогыг үндсэндээ тодорхойлчихсон шүү дээ. Эхний ээлжинд ямар ч байсан энэ З сая иргэнээ экологийн цэвэр хүнсээр хангаад, тэгээд илүүдэлтэй байгаа бүтээгдэхүүнээ бид нар экспортольё гээд. Тэгээд сая сайдын амнаас гарч байна. Улаан буудай экспортоллоо гээд, энэ маш сайн байна. Тэгээд дээрээс нь Монгол ноолуур хөтөлбөр гээд. Энэ хөтөлбөрүүдээ ажил болгоорой гэдгийг хүсмээр байна. Манайхан чинь бас ийм юм ярьчхаад тэгээд мартчихдаг. Тэгээд үнэхээр энэ ноолуур дээр төр бодлогоо бариад  500 орчим тэрбум төгрөг гаргаад, дэлхийн зах зээл дээр ноолуурын тоглогч болох бүрэн боломж байгаа. Энэ дээр Байнгын хорооны гишүүний хувьд  хөтөлбөрийг бүрэн дэмжиж байна гэдгийг хэлмээр байна. Тэгээд энэ жилийн тариалалт бас чухлаа. Та сайдын ажлыг аваад энэ жил анхны тариалалтаа хийх гэж байна. Тариалалт дээр анхаараарай гэдгийг хэлэх байна. Тэгээд та бүгдэд амжилт хүсье. Хоёр хуулиа яаралтай оруулж ирж, ажлын хэсгийг ямар хүн ахалж байгаа юм бэ? Надтай бас уулзуулаарай гэж хэлэх байна. Баярлалаа.

Ц.Гарамжав: Сүхбат гишүүн.

А.Сүхбат: Улсын Их Хуралд Хүнс, хөдөө аж ахуйн салбарын тодорхой шаардлагатай хоёр хуулийг өргөн барьсан байгаа. Энэ хууль дээр ажлын хэсэг гарчихсан ажиллаж байгаа, бас үр дүнтэй олон удаагийн хэлэлцүүлэг ажлын хэсэг байгуулаад хуралдаж байгаа гэж ойлгож байгаа. Тэгэхээр Монгол Улсын хөгжлийн гарц юу юм бэ гэхээр уул уурхай биш юм шиг байгаа юм. Уул уурхай гэдэг бол хэмжээтэй, цаг хугацаатай ийм баялаг байдаг. Тугалладаг, ботголдог, ишиглэдэг энэ  хэдэн мянган жилээр нь монголчуудыг аваад ирчихсэн энэ мал аж ахуйн салбар бол ер нь мөнхийн сэдэв гэж би үздэг. Тэгэхээр Монгол малыг дэлхийн брэнд болгох, монгол малын мах,  сүү, арьс ширийг дэлхийн брэнд болгох энэ тал дээр манай хүнс, хөдөө аж ахуйн салбар бодлого барьж байгаа,  цаг наргүй ажиллаж байгаа гэдгийг мэднэ.  Тэгээд та нөхдөд хамгийн гол нь нэг захих гээд байгаа юм бол хариуцлага. Хариуцлагатай байж л энэ монголын мал чинь эрүүлжинэ, удмын сан нь бүрдэж өгнө, сайжирна, дархлаатай болно. Энэ тал дээр л чиглэж, барьж  явсан бодлогоо ажил хэрэг болгож, хариуцлагатай байхыг л сайн ярьж явах хэрэгтэй.

Ер нь манай хөдөө  орон нутгаар харж байхад ердөөсөө хариуцлагагүй, хотноосоо хуц ухна, эцэг мал тавина гэсэн чинь юу гэсэн үг вэ? Тийм юм хэзээ ч байж болохгүй. Тийм болохоор энэ Монголын малын үүлдэр угсаа сайжруулах энэ бодлогыг та нөхөд ажил болгож, аймаг болгонтой тулж ажиллаж, сум болгонд тэр нутгаас нь биш, өөр үүлдэрийн ашиг шимтэй тийм эцэг малыг нийлүүлж байх бодлого барих юм бол эргээд Монголын алдартай, нэртэй, олон үүлдрүүд чинь бас хадгалагдах юм гэсэн ийм бодолтой байгаа юм. Тэгээд та нөхдүүдэд ганц захих юм бол зуд бол яах вэ, бид нарын хүссэнээр биш байгаль цаг уурын, тэнгэр бурхны байдлаар яваад өгдөг. Тэгэхдээ бид бүхэн бол дараа, дараагийнхаа  өвөлжиндөө  зуд болно гэсэн тооцоотойгоор бэлтгэлээ базаах хэрэгтэй. Та нөхдөд амжилт хүсье. Энэ дэвшүүлсэн ажлуудаа үнэхээрийн ажил хэрэг болгоод ингээд явах юм бол бид бүхэн  хамтдаа үр дүнд хүрнэ гэсэн ийм бодолтой байна.

Хөдөө орон нутгаар гараад байгаа тэр хариуцлагатай байгаа удирдлагуудад арга хэмжээ авах хэрэгтэй. Юу гэсэн үг вэ? Гэмт хэрэг шүү дээ. Тэр гарахгүй болчихсон тэр мялзан өвчин гэдэг чинь аймшигтай сонсогдож байна. Тэнд та нөхдүүд маань хариуцлага тооцоорой, бусдад нь жишиг үзүүлж. Баярлалаа.

Ц.Гарамжав: Гишүүд үг хэлж дууслаа.

Хоёрдугаар асуудалд оръё. 

Монгол орны цаг агаарын 4, 5 дугаар сарын төлөв байдлын талаархи Цаг уур, орчны шинжилгээний газрын мэдээлэл сонсох.

Хэлэлцэж буй асуудалтай холбогдуулан Байгаль орчин, аялал жуулчлалын яамны харьяа Цаг уур орчны шинжилгээний газрын дарга С.Энхтүвшин хүрэлцэн ирсэн байна. Та илтгэлээ танилцуулна уу.


5 дугаар микрофоныг өгье.


С.Энхтүвшин: Гишүүдийн өглөөний амгаланг айлтгая. Би 4, 5 сарын цаг агаарын мэдээллийн урьдчилсан төлөв байдлыг танилцуулахаас гадна товчхон судалгааны  уур амьсгалын өөрчлөлттэй холбоотой мэдээллийг та бүхэнд өгье гэж бодсон юм. Ер нь бол зуны улирлын температурын өөрчлөлт бол бид нарын  1940 оноос хойш хийсэн судалгаагаар бол 2.4-4.2 градусаар дулаарч байгаа гэсэн, температурын хувьд бол. Хур тунадасны өөрчлөлт 40 хувиас 2015 оны хооронд 8-12 хувиар буурч байгаа гэсэн ийм судалгаа гарч байгаа.  1991-92 оноос  2008 оныг хүртэл хур тунадасны хэмжээ буурсан.  2009 оноос бас хур тунадасны хэмжээ аажим бага зэрэг нэмэгдэх хандлага байгаа. Ерөнхийдөө олон жилийн дунджаар авч үзэхэд бууралтын хандлага ажиглагдаж байна гэдгийг хэлье.


Монгол орны нутгаар сүүлийн 70 гаруй жилийн хугацаанд газар орчмын агаарын температур дулаарч, хур тунадас  аажмаар буурч байгаа бөгөөд дулааралт газар нутаг, улирлаар өөр явагдаж байгаа ийм дүн гарч байгаа.


Энэ оны 4 дүгээр сарын эхний хагаст ихэнх нутгаар 1-12 мм бороо хур тунадас орж, агаарын температур уур амьсгалын дунджаас нэлээн дулаан байсан. Сүүлийн 4 сар гарснаас хойш хуурайшилтын зэрэг нэлээн нэмэгдэж байгаа. Өвөл бол Алтай, Хангай завсрын бүс нутаг, говийн бүс нутгаар цас багатай өвөлжсөн, зарим газар бол хараараа өвөлжсөн. Тийм учраас өнгөн хөрсний чийг нэлээд багасаж, өчигдөр нэлээд их хэмжээний газар нутгийг хамарсан шороон шуурга дэгдсэн. Та бүхэн анзаарсан байх. Улаанбаатар хотын орчимд ч болсон. Дундговь аймагт нэлээд эрч хүчтэй шороон шуурга болсон. Энэ маань юуг хэлж байна вэ гэхээр, ерөнхийдөө хуурайшил их байна. Газрын ялангуяа цас багатай өвөлжсөн газруудаар хөрсний чийг багасаад, тэгээд хүчтэй салхи салхилахаар их хэмжээний нөөлөг  салхи өчигдөр болсон. Үүний Дундговь дээр дундаж салхи бол 15-16 метр секунд,  зарим үед 24-28 хүрсэн. 


Онцгой байдлын ерөнхий газраас орой бид нар мэдээлэл авсан. Одоогоор ямар нэгэн хохирол гарсан юм байхгүй байна. Энэ шороон шуурга болох тухай мэдээллийг бид нар радио, телевизээр зарлан мэдээлсэн. Дундговь аймагт байрлаж байгаа аюулаас хамгаалах цогцолбор гэж Их Хурлын гишүүн байсан Тогтох гуайн байгуулсан цогцолбор энд маш чухал үүрэг гүйцэтгэж байна гэдгийг хэлэх нь зүйтэй. Малчид хоорондоо холбоо барьсан. Мэдээллийг  1370 хүнд үүрэн телефоноор, мессэжээр дамжуулсан. Энэ аюулаас хамгаалах цогцолборын байрлаж байгаа тэр газруудад бүх малчид энэ мэдээллийг бүрэн авсан байсан учраас ямар нэгэн хохирол гараагүй байна гэж хэлэх байна.


4 сарын сүүлийн хагасын цаг агаарын урьдчилсан төлөвийг авч үзэх юм бол 19-нд өнөөдөр Төв, говь, зүүн аймгуудын нутгаар өчигдрийн процесс өнгөрөөд зүүн талдаа гарчихсан байгаа.  20-нд зүүн аймгуудын өмнөд хэсгээр, 22-нд,  26-нд дараагийн процесс орж  ирэхээр, төв, зүүн аймгуудын зарим нутгаар, 23-24-нд, 27-нд зүүн аймгуудын зүүн хэсгээр хур тунадас, нойтон цас орох төлөвтэй. Энэ үеүдэд салхи говь, тал хээрийн нутгаар 12-14 метр секунд, зарим үед 16 метр секунд хүрч мөн шороон болон  цасан шуурга шуурах ийм төлөв ажиглагдаж байгаа.


Агаарын температур 22-24-нд нутгийн зүүн хагаст, 18-19-нд  26-28-нд ихэнх нутгаар сэрүүсэж, цас бүрэн арилаагүй байгаа нутгаар өдөртөө  3-8 градус дулаан, шөнөдөө -6 -11 градус хүрч сэрүүсэх, говийн нутгаар өдөртөө +11+16 градус, шөнөдөө +0+5 градус, бусад нутгаар өдөртөө +6+11, шөнөдөө -3-8 градус байхаар ийм төлөв гарч байгаа. Бусад хугацаанд  бүх нутгаар дулаарч, өдөртөө говийн бүс нутгаар  17-22 градус, бусад нутгаар 11-16 градус байхаар ийм төлөв гарч байгаа.


5 сарын цаг агаарын урьдчилан төлөвөөр уур амьсгалын дунджаар агаарын сарын дундаж температур уулархаг нутгаар +5 +10 градус байдаг, өмнөд говиор  +15+19 градус, бусад нутгаар +9+15 байдаг. Хур тунадасны хувьд баруун ба говийн нутгаар 5 сард 3-11 мм, бусад нутгаар  12-30 мм ордог. Тэгэхээр цаг уурын энэ тунадасыг мм-ээр хэмждэг. 1 мм тунадас гэдэг маань 1 га-д  10 тонн ус гэсэн үг ээ, гишүүд ингэж ойлгож болно.  10 тонн ус гэдэг маань 5 тн-ы машинаар 2 машин ус, 1 га хааш хаашаа 100 метр газарт бууж байна гэвэл энэ  1 мм тунадас гэж ойлгох ёстой.


Говийн нутгаар  3-11 мм, бусад нутгаар 12-30 мм хур тунадас 5 сард ордог. Энэ сард Монголын ихэнх нутгаар агаарын температур уур амьсгалын дунджийн орчим байх ийм дүр зураг гарч байгаа. Хур тунадас Баян-Өлгий, Увс, Архангай, Булган, Сэлэнгийн ихэнх нутаг, Ховд, Баянхонгор, Төв, Хэнтийн хойд, Завхан, Хөвсгөл, Өмнөговийн зүүн, Дундговь, Дорноговь, Сүхбаатар, Дорнодын өмнөд сумдаар арай ахиу байхаар. Ер нь бол дунджийн орчим буюу ахиу. 5 сардаа тунадасны хэмжээ харьцангуй гайгүй. Тэгэхдээ ерөнхийдөө 5 сар маань хур тунадасны улирал эхлээгүй байгаа үе, тунадасны хэмжээ харьцангуй бага байдаг учраас тэгээд  салхи шуургатай, агаарын температур хуурайшил нэмэгдэж байгаатай холбоотойгоор нөлөөлөл янз янз байна. 


6 сарын урьдчилан төлөв: 6 сар бол манай орны хувьд их чухал улирал байдаг. Газар тариалангийн ажил жигдрээд явчихдаг. Тэгээд 5 сарын сүүлээс эхлээд тариа ногооны ажил жигдрээд явчихдаг. 6 сарын хувьд уур амьсгалын дунджаар агаарын сарын дундаж температур уулархаг нутгаар  +10 +14 градус, өмнөд говиор +20+25, бусад нутгаар  +15+20 ийм байдаг. Хур тунадас төвийн ихэнх нутгаар  49-70 мм тунадас, баруун ба говийн нутгаар 8-28 мм, бусад нутгаар  30-48 мм ордог ийм сар. Энэ сард агаарын температур баруун зүгийн нутгийн хойд, төвийн  ихэнх нутгаар уур амьсгалын дунджаас дулаан байхаар, 6 сар нэлээн дулаан байхаар, 5 сар бол дундаж орчим, 6 сардаа нэлээн дулаан, цаашдаа  7 сардаа бас нэлээн дулаан байхаар ийм төлөв гарч байгаа, дунджийн орчим.


Хур тунадас бол Ховд, Өвөрхангай, Дундговийн өмнөд, Хэнтийн зүүн, Говь-Алтай, Баянхонгор, Өмнөговь, Дорноговь, Сүхбаатар, Дорнодын их нутгаар дунджаас ахиу, бусад нутгаар дундаж хэмжээний орох ийм төлөв гарч байгаа.


Сүүлийн жилүүдэд  дулааралт, уур амьсгалын эрчимтэй өөрчлөлтийн улмаас цаг уурын үзэгдэл, элементүүдийн эрч хүч, давтамж ихээхэн өөрчлөгдөж, температурын огцом өсөлт, хур тунадасны бууралтаас хуурайшилт нэмэгддэг, хөрсний чийгийн хангамж улам багасах болж, улмаар хохирол дагуулсан цаг агаарын гамшигт үзэгдэл ихээр ажиглагдах болсон. Энэ жилийн хувьд ч гэсэн мөн хэд хоногоор огцом халах, түр зуурын ширүүн аадар бороо, мөндөр орох, үер буух, 5 сарын сүүлчээр цочир хүйтрэх зэрэг ийм сөрөг тааламжгүй үе тохиолдол магадлал өндөр байгаа гэдгийг хэлье.


Мэдээлэл дууслаа, баярлалаа.


Ц.Гарамжав: Хэлэлцэж байгаа асуудалтай холбогдуулан асуулт асуух гишүүд товчлуураа даръя. Батзориг, Сүхбат гишүүн. Батзориг гишүүний микрофоныг өгье.


Б.Батзориг: Надад ганц асуулт байна. Энэ цаг агаарын урьдчилан сэргийлэх мэдээ манай малчдад, тэгээд газар тариалангийнхан, хөдөө орон нутгийнханд маш чухал. Тэгээд манай энэ цаг уурын орчны шинжилгээний газрын боловсон хүчний чадавхи хир вэ? Техник тоног төхөөрөмж бас орчин үеийн хэмжээнд хүрч чадсан уу?

2015 онд танай газраас буруу мэдээлэл өгснөөс болоод  газар тариалангийн бүс нутаг бол бүхэлдээ ургац алдсан шүү дээ. Тэгээд ийм ажил давтагдахгүй биз дээ, таны энэ мэдээлэл дээр их л ноцтой юм бичсэн байна л даа. Тааламжгүй үе тохиолдох магадлал өндөр байна гэж, цаг агаарын тааламжгүй. Тэгээд энэ урьдчилан сэргийлэх мэдээнүүд чинь хир бодитой вэ? Тэгээд орон нутагт салбарын яамд энэ мэдээгээ өгдөг үү гэсэн ийм 2 асуулт байна.

Ц.Гарамжав: 5 номерын микрофоныг өгье.

С.Энхтүвшин: Батзориг гишүүний асуултад хариулъя. Боловсон хүчний хангамжийн хувьд бас боломжийн түвшинд байгаа гэж хэлж болно. Ерөнхийдөө  60 хэдэн хувь нь мэргэжлийн боловсон хүчин, инженер техникийн ажилтнууд, МУИС, гадаадад сургуульд төгссөн инженер техникийн ажилтнууд ажиллаж байгаа.

2015 онд болсон процессын хувьд энэ  сүүлийн 50 жилд бараг нэг удаа тохиолдож байгаа, 6 сард ийм хориг процесс болох тохиолдол ер нь урьд өмнө ажиглагдаж байгаагүй л дээ. Яг газар тариалангийн гол бүс нутаг дээр өндрийн их даралтын бүс болж гарч ирчхээд, тэр шилжиж чадахгүй, яг тэндээ  10 гаруй хоног тогтсоноос болж, баруун зүгээс орж ирж байгаа тэр циклион, чийг хаагдаж үүнтэй холбоотой ийм юм гарсан. Тэгэхдээ энэ бол манай удаан хугацааны прогнозын арга зүй, технологитой холбоотой. Тухайн үед бас мэргэжлийн бус удирдлага ажиллаж байсантай холбоотой юм болов уу гэж бодож байгаа. Өмнө нь ийм тохиолдол бас 10 гаруй жилийн хугацаанд гарч байгаагүй. Тэгээд цаг үе нь ч бас ингэж таарсан байж болно. 

Хоёрдугаарт, ерөнхийдөө манай техник тоног төхөөрөмжийн хувьд бол дундаж түвшинд байна. Сүүлийн жилүүдэд хөрөнгө оруулалт байхгүй.  2017 он гэхэд ерөөсөө “0” хөрөнгө оруулалттай, тэгээд гадна, дотнын төсөл хөтөлбөрөөр л  явж байгаа болохоос техник, тоног төхөөрөмжийн хувьд тийм их сайн биш байна.  2011 онд супер компьютер суурилуулсан. Одоо энэ супер компьютерын хүчин чадлынхаа дээд хэмжээнд хүрчихсэн. Автомат цаг уурын станцыг нэлээн тавьж эхэлсэн, 2012 оноос.  Одоогоор 320 сумдаас 140 нь автомат цаг уурын станцаар хангагдсан, бусад нь дандаа хүний үйл ажиллагаагаар, механик багажаар хэмжиж байгаа. 

Цаашдаа  2020 оноос өмнө дэлхийн цаг уурын байгууллагын гишүүн орнуудын түвшинд мөнгөн усны хэрэглээг хязгаарлаж, мөнгөн ус хэрэглэдэг, тэр термометр, бусад даралтад хэмжүүрийн багаж зэрэг ашиглахад хүндрэлтэй болж байгаа. Тэгээд бид нар Засгийн газарт тусгай хөтөлбөр боловсруулж, Ус цаг уурын орчны хяналт шинжилгээний үндэсний хөтөлбөр гэсэн ийм хөтөлбөрийг батлуулахаар ингэж оруулж ирж ажиллаж байгаа.

Хөрөнгө оруулалтын хэмжээ сүүлийн 12 оноос хойш огцом буурсан. Ер нь бараг жилд “0”. Өнгөрсөн онд “0”, 15 онд “0”, энэ онд “0”, тийм л явж байгаа. Тэгээд яах вэ байгаа боломжийнхоо түвшинд, өгч байгаа төсвийн хүрээнд бид нар энэ салбарынхаа хэвийн үйл ажиллагааг хангахын төлөө ажиллаж байгаа. Ер нь Цаг уурын мэдээллийн таарц их гайгүй, боломжийн түвшинд байгаа. Ганцхан удаан хугацааны прогнозын таарцын хувьд их хүндрэлтэй. Ер нь хаана ч байгаа, дэлхий дээр төгс тийм удаан хугацааны, ялангуяа манайх шиг ийм мал аж ахуйн орон гэдэг утгаараа  6 сарын урьдчилсан мэдээлэл өгдөг орон бол бараг байхгүй. Бид бол яах вэ олон жилийн турш, малчдын цаанаасаа хэрэгцээнд, хэлээд өгөөч ээ гэсэн хэрэгцээ байгаа учраас түүнийг сүүлийн 15, 16 онд бас нэг үе барьчихсан байсан юм билээ, шүү дээ, тийм ээ, өмнөх удирдлагын үед бол. Тэгээд бид түүнийг сэргээгээд ямар ч гэсэн өгнө, олон жил  малчиддаа энэ хариулт өгч байсан учраас цаашдаа үүнийг, харин тэр арга зүй, технологийг боловсронгуй  болгоод, техник, технологийг сайжруулаад, үүнийг зайлшгүй өгнө, энэ өвлийн хувьд өгсөн, өвлийн прогнозын таарц  бол гайгүй гарсан. 9 сард би улсын ургацын комиссын хурал дээр хэлсэн. Энэ өвлийн хувьд бол нийт нутгийг хамарсан зуд болох магадлал бага байна. Энэ өвлийн хувьд гайгүй сайхан өвөл боллоо. Энэ зуны хувьд дүр зураг бол ерөнхийдөө жилийн жилд тохиолддог доо. Энэ гамшигт үзэгдлийн давтамж бол ерөөсөө ганцхан манайд ч биш, өөр бусад улс оронд тохиолдож байгаа байдаг л зүйл. Тэр шороон шуурга шуурах, цочир хүйтрэх, энэ бол жилийн жилд тохиолддог, үүнийг манай газар тариаланчид мэдэж байгаа. Үүнийг даваад гарах тэнхээ, чадамж байгаа гэж ойлгож байгаа.

Ц.Гарамжав: Сүхбат гишүүний микрофоныг өгье.

А.Сүхбат: Батзориг гишүүн тодорхой юм асуусан шүү дээ, дарга аа. Та бүхэн худлаа мэдээлэл өгснөөс болж тэр жил улс орны хэмжээнд маш их гарз хохирол гарсан. Хамаг байдаг үр тариагаа газарт булаад л хаячихсан, бүр тэжээлийн дарш бэлтгэх тийм юм зарим газар гараагүй шүү дээ. Тэгэхээр энэ ташаа мэдээллээсээ та нөхдүүд  бас дүгнэлт хийгээрэй.

Таны тэр хэлж байгаа зүйл дээр чинь тоног төхөөрөмж техникийн асуудал ярьж, энэ муугаас болж ийм буруу мэдээлэл гарсан гэж  ярьж болохгүй ээ. Энэ бол хариуцлага шүү. Тэгэхээр та нөхдүүдэд би сүүлийн жилүүдэд ард иргэд маань бас нэг юманд арай  гайгүй хандлагатай болчихсон. Тэр нь юу вэ гэхээр, бороо орж ч магадгүй, орохгүй ч байж магадгүй гэсэн байдлаасаа гарчихсан гэж бодож байгаа. Ер нь их ойролцоо хэлдэг болсон доо манай цаг уур гэж. Түүн дээр бас дэвшилт гарсан.


Монголын иргэний агаарын нисэхийн удирдах газар бол тэр хяналтын мониторингийн камер тавьчихсан байдаг юм, дэлгэц тавьчихсан байдаг юм. Тэр нь Парисаас тийшээгээ нисэж байна, Бонн-оос Ази уруу нисэж байна ч гэдэг юм уу? Энэ хяналтыг бариад байдаг юм, хараад байдаг юм. Тэгээд манай энэ агаарын дамжин өнгөрөх бүсүүд байна. Үүнийгээ мэдээлээд харьцаад байдаг. Тэр үнэтэй мониторингийн аппарат л даа. Тэгэхээр Ус цаг уурт, одон орон судлалд ямар техник хэрэгсэл дутагдаад байгаа юм бэ? Түүнийгээ та нөхдүүд гаргаж ирээд тавиач. Төсөв мөнгө яриад, ингээд суух юм бол хэн ч яриад сууна. Тэгэхээр түүнийгээ гаргаж ирээд, Хүнс, хөдөө аж ахуйн яам, энэ газар тариаланчид, энэ холбоод, бусад бизнесменүүддээ гаргаж ирээд тавьж болдоггүй юм уу? Бид бүхэн бас уламжлаад өгье л дөө, наадахыг чинь. Тэгээд аль аль талдаа иймэрхүү байдлаа ярих юм бол наадах чинь үр дүнд хүрэх байхаа.


Тэгээд олон улсад сүүлийн үеийн тоног төхөөрөмж ийм болчихсон юмаа, нэг л ийм аппараттай байхад Монгол Улс бол тодорхой зөв мэдээллийг хүргэх юмаа гэдэг байдлаар хандаач гэж хүсэж байна таниас. Баярлалаа.


Ц.Гарамжав: Сүхбат гишүүн санал хэллээ. Гишүүд асуулт асууж, хариулт авлаа. 


Хэлэлцэж байгаа асуудалтай холбогдуулан саналтай гишүүд байна уу? 


Байхгүй байна.


Хүнс, хөдөө аж ахуй, хөнгөн үйлдвэрийн сайдын мэдээллийг сонссонтой холбогдуулан дараах үүргийг Засгийн газарт хуралдааны тэмдэглэлээр өгөх нь зүйтэй гэж үзэж байна.


Нэгдүгээрт, Төл, малын вакцинжуулалтын ажлыг төлөвлөгөөт хугацаанд нь чанартай гүйцэтгүүлэх.


Хоёрдугаарт, Шүлхий өвчинтэй тэмцэх арга хэмжээний хүрээнд орон нутгаас гарсан зардлын асуудлыг яаралтай шийдвэрлэх.


Гуравдугаарт, ариутгал, халдваргүйжүүлэлтийн бэлдмэл, халдвар хамгааллын хувцасны худалдан авалтыг шуурхай зохион байгуулах.


Дөрөвдүгээрт, Бүс хооронд үржлийн малын худалдааг 2 жилийн хугацаанд хязгаарлах.


Тавдугаарт, Шүлхий өвчний байгалийн халдварын болон вакцинжуулалтыг дараах элс судлалын тандалт, шинжилгээний ажлыг гүйцэтгэх.


Зургадугаарт, хурдны зориулалттай адууны шилжих хөдөлгөөнийг замын постууд дээр хянаж, тухайн орон нутгийн мал эмнэлгийн шинжилгээний бичиг баримтыг үндэслэн нэвтрүүлэх.


Долдугаарт, Мал төллөлтийн статистик мэдээг үнэн зөв бодитой мэдээлэх.


Наймдугаарт, мал төллөлтийн явцын мэдээллийг Байнгын хороонд  10 хоног тутамд ирүүлж байх гэсэн ийм хуралдааны тэмдэглэлээр өнөөдөр үүргүүд өгөгдөж байна.


Ингээд Байгаль орчин, хүнс, хөдөө аж ахуйн байнгын хорооны энэ өдрийн хуралдаан өндөрлөснийг мэдэгдье. 


Дууны бичлэгээс буулгасан:


ПРОТОКОЛЫН АЛБАНЫ


ШИНЖЭЭЧ 

